
Annotatsiya :   Ta’lim jarayonida  talabalarning o‘quv-biluv faoliyatini til 

portfellari orqali tashkil etish metodikasini shakllantirishning istiqbolli shakllari 

alohida ahamiyatga ega. Til portfellari kognitiv  faoliyat   natijalarini aks ettirish va 

baholash uchun zarur ko‘nikmalarni shakllantirishga samarali yordam beradi. 

Talabalarning badiiy matnlar asosida til o’zlashtirishdagi yutuqlari aks ettiruvchi 

vosita   sifatida   ishlatiladi.                                                                                                   

Kalit so‘zlar:Talabalarning o‘quv- biluv faoliyati,til portfeli, chet tillari, integrativ 

metodika , istiqbolli shakllar. 

Abstract:In the educational process, promising forms of forming a methodology  

for the integrative organization of students’educational activities  through 

language portfolios  are of particular importance. Language portfolios effectively 

help to  form the necessary skills  for  reflecting and assessing the results of 

cognitive  activity . Students’ achievements in language acquisition  based on 

literary  texts  are  used as a means of reflection. 

Key words:student learning activities, language portfolio, foreign languages, 

integrative methodology , perspective forms . 

Kirish:  Hozirgi kunda chet tillarni ayniqsa ingliz tilini o‘rganish juda muhim 

hisoblanmoqda. Talabalar o‘quv- biluv faoliyatini, shaxsini va boshqa odamlar 

bilan o‘zaro aloqasini baholash qobiliyatini shakllantirish zarurati bilan bog‘liq 

bo‘lgan o‘zini rivojlantirish mexanizmidir. Bu borada "til portfeli" – ta'lim 

jarayonidagi zamonaviy texnologiya – katta yordam berishi mumkin. Portfel bu 

shunchaki muqobil baholash usuli yoki talabalarning ishlarini yig‘ish vositasi 

emas. Portfelning asosiy maqsadi – "nimalarga qodir ekanligingni ko‘rsatishdir." 

Chet tili o‘qituvchisi uchun "til portfeli" talabaning o‘zini o‘zi baholash 

ko‘nikmasini rivojlantirish vositasidir. Portfelning pedagogik falsafasi, avvalo, 

"nimaga qodirman va qodir emasman "dan ko‘ra "mavzu, bo‘lim yoki fan bo‘yicha 

nimalarga qodirman va qodir emasman"ga e’tibor qaratishni nazarda tutadi. Portfel 

yuritishning asosiy maqsadi – bajarilgan ish bo‘yicha mulohaza yuritish 

ko‘nikmalarini rivojlantirishdir, ya’ni tilni egallash darajasini mustaqil baholash 

qobiliyatini, shuningdek, uni Yevropa standartlariga muvofiq baholash qobiliyatini 

shakllantirishdir [1]. 

Til portfeli ta’limning barcha bosqichlarida motivatsiyani qo‘llab-quvvatlash va 

oshirishni ta'minlaydi, bu esa o‘quv faoliyatida muvaffaqiyatni mustahkamlashga 

yordam beradi, ya’ni talabalarni chet tilini mustaqil va uzluksiz o‘rganishga, o‘z-

o‘zini rivojlantirishga tayyorlaydi hamda uning yordamida chet tilini boshqa 

sohalarda qo‘llashga imkon beradi [2].  

Til portfeli bilan ishlash maqsadlari va shakllari:  chet tilini o‘qitish 

amaliyotida turli xil bo‘lishi mumkin. O‘z holatiga ko‘ra, til portfeli 

moslashuvchan o‘quv vositasidir va deyarli har qanday o‘quv holatiga 

moslashtirilishi mumkin: ta’lim maqsadlariga, talabalarning yoshiga, chet tilini 

egallash darajasiga, o‘quv sharoitlariga, talabalarning individual xususiyatlariga, 

shuningdek, qo‘llaniladigan o‘qitish metodlari va vositalariga qarab. Bundan 

tashqari, til portfelining turli ko‘rinishlari o‘rganilayotgan til bilan ishlash 

maqsadlariga ko‘ra birlashtirilishi mumkin. 

Til portfelining samaradorligi, avvalo, boshqa nazorat va baholash shakllariga 

nisbatan baholash va o‘z-o‘zini baholashning autentik tabiati bilan izohlanadi. Bu, 

til portfelida aks etgan real o‘quv vazifalari va ijodiy o‘quv faoliyati mahsulotlari, 

aniq va talabalar tomonidan anglangan baholash mezonlari, shuningdek, chet tilini 

o‘rganishdagi samarali shaxsiy tajribaning umumlashtirilishi orqali ta'minlanadi. 

Ushbu shakldagi o‘z-o‘zini baholash talabalarda o‘quv- biluv  faoliyatining real 

natijalarini aks ettiruvchi motivatsiyani faollashtirishga yordam beradi. 

Hozirgi chet tillarni o‘qitish amaliyotida turli xil til portfeli turlari maqsadga 

yo‘naltirilgan holda samarali qo‘llaniladi: 

— O‘z-o‘zini baholash til portfeli (Self-Assessment Language Portfolio) –

talabaning chet tilini egallash jarayonidagi yutuqlarini va o‘rganilayotgan tilni 

bilish darajasini baholash vositasi. 

— Avtonom o‘rganish til portfeli (Language Learning Portfolio) – ushbu til 

portfeli bir maqsadli yoki kompleks yo‘nalishga qarab farqlanishi mumkin: Chet 

tilida  til o‘rganishdagi   ko‘nikmalar:   o‘qish portfeli (Reading Portfolio), tinglash 

portfeli (Listening Portfolio), gapirish portfeli (Speaking Portfolio), yozish portfeli 

(Writing Portfolio) va chet tilida nutq faoliyatining bog‘langan turlarini 

rivojlantirish portfeli (Integrated Skills Portfolio). 

— O‘quv mahsulotini namoyish etish vositasi sifatida til portfeli (Administrative 

Language Portfolio) – bu turdagi portfel talabaning ma’lum bir davr ichida 

bajargan eng yaxshi mustaqil ishlarini o‘z ichiga oladi. Ushbu portfel yordamida 

talaba tilni ishlatish bo‘yicha o‘z yutuqlarini ishga qabul qilishi yoki boshqa 

maqsadlarda namoyish qilishi mumkin. 

— Feedback portfeli – bu turdagi portfel bajarilgan o‘quv topshiriqlarini o‘z ichiga 

oladi va chet tilida muloqot qilishning turli integrativ metodikasi shakllanganlik 

darajasini aks ettiradi. Ushbu portfel ma’lum o‘quv topshiriqlarining bajarilishi 

natijalari asosida qayta aloqa o‘rnatish, baholash va mustaqil o‘quv – biluv 

faoliyatini kerakli darajada tuzatish uchun xizmat qiladi. 

Show Case tipi til portfeli funksiyasi – birinchi navbatda taqdimotli: bu nutq 

ijodiyoti, chet tilidagi nutqiy aloqaning tajribasi, o‘rganilayotgan tilni turli 

holatlarda qo‘llash, shuningdek, talabaning mustaqil va ijodiy ishlarini to‘plash va 

taqdim etishdir. Talaba o‘z ishlarini bu portfega o‘zining nutq ijodiyoti 

muvaffaqiyati va sifatini baholash asosida tanlaydi, bu esa o‘z-o‘zini reflektiv 

baholash va chet tilini o‘rganish va madaniyatni egallashda samarali o‘quv 

faoliyatini rivojlantirishga yordam beradi. 

Til portfeli bu shuningdek  talabaning  o‘z yutuqlarini ma’lum bir davr ichida qayd 

etish, to‘plash va baholashning usuli hamda o‘z ishlarini va natijalarini namoyish 

etadigan kolleksiyasidir. 

Xulosa qilib aytganda, til portfeli o‘zining kontseptual mohiyatiga ko‘ra, 

moslashuvchan o‘quv vositasi bo‘lib, deyarli har qanday o‘quv holatiga, 

talabalarning yoshiga, chet tilini egallash bosqichiga, o‘quv sharoitlariga, 

talabalarning individual xususiyatlariga va o‘quv-biluv  faoliyatining individual 

uslubiga moslashtirilishi mumkin.Portfel — bu butunlay hayot davomida o‘rganish 

strategiyasini amalga oshirishdir, bu esa butun dunyo bo‘ylab zamonaviy ta’lim 

tizimlarining asosiy yo‘nalishi va maqsadi bo‘lib, bilimlarga asoslangan jamiyat 

ehtiyojlarini qondirishga xizmat qiladi [3]. Shu o‘rinda  til portfellari orqali ta’lim 

jarayoniga tatbiq qilishdagi metodlarini quyidagicha  tavsiflash joiz.  Metod –

nazariy, amaliy,  boshqaruv, biluv, maishiy tavsifdagi  vazifalarni  yechimining 

ma’lum yo‘li  hisoblanadi. 

